
Məqalədə Azərbaycan elminin, ictimai-siyasi, dini, mədəni fikir 

tarixinin görkəmli nümayəndəsi Əhməd Ağaoğlunun “İslamiyyətdə qadın” 
əsəri təhlil olunur. Müəllifin bu kitabı yazmasının üç səbəbi göstərilir: 
birincisi, Ə.Ağaoğlu müsəlman qadınlarının hüquqlarının olmamasının 
səbəblərini araşdırır, qeyd edir ki, səbəb İslam dini deyil, bu dinin 
dəyərlərinin doğru öyrənilməməsidir, cəhalətdir, müsəlmanların İslam dinini 
yanlış anlamasıdır, bunlar qadınların istismarına səbəb olur. 

İkincisi, alim göstərir ki, rus və Avropa şərqşünasları müsəlman 
qadınların hüquqsuzluğundan istifadə edərək İslam dininə, Qurani-Kərimə, 
Allahın Elçisinə hücum edir, əsassız ittihamlar irəli sürürlər. Üçüncüsü, 
müsəlman qadınların vəziyyətini təhlil edən Əhməd Ağaoğlu İslam tarixini 
dörd əsas mərhələyə ayırır, hər dövrün xarakterik xüsusiyyətlərini göstərir, 
örnəklər verir, belə bir nəticəyə gəlir ki, müsəlmanlar öz dəyərlərindən 
uzaqlaşdıqca cəhalətin yolu açılır, bu da köləliyə, hüquqsuzluğa, istismara 
səbəb olur.  

Alim kitabında müsəlman qadınların problemlərinin həlli yollarını da 
açıqlayıb: bizə cəsur, alim, insan haqlarını qoruyan islahatçılar lazımdır, 
İslam dininin dəyərlərini doğru öyrətmək, əlifba islahatı zəruri şərtlərdir. 

Məqalədə Ə.Ağaoğlunun sözügedən əsəri ilə bağlı tənqidi fikirlərə də 
yer verilmişdir.  

Giriş. Azərbaycanın ictimai-siyasi, ədəbi-mədəni fikrinin 

önəmli təmsilçilərindən biri olan Əhməd Ağaoğlunun “İslamiy-
yətdə qadın” əsəri öncə 1901-ci ildə Tiflisdə rus dilində, sonra 
türk dilinə çevrilərək 1985-ci ildə Ankarada çap olunmuşdur [1]. 
Kitabı təhlil etməzdən öncə bu üç suala cavab vermək istəyirəm: 
Ə.Ağaoğlu niyə bu kitabın yazılmasına ehtiyac hiss etmişdir? O 
bu kitabın niyə rus dilində, məhz Tiflisdə çap olunmasını istə-
mişdir? Müəllif kitabının adını niyə “Qurani-Kərimdə, ya da İs-
lamda qadın” deyil də, “İslamiyyətdə qadın” qoymuşdur? 

Əsas hissə. Ə.Ağaoğlunun bu kitabı yazmasının səbəblərini 
belə sıralaya bilərəm: birincisi, o, bir müsəlman kimliyi olan 
alimdir, yaşadığı dövrdə müsəlman qadınlarının halı onu narahat 
etmiş, istəmişdir ki, onlar cəhalətdən qurtulsun, Allahın qadınla-
ra verdiyi dəyər, haqları bilsin, qadınları kölələşdirmək istəyən-
lərə izin verməsinlər. Ə.Ağaoğlu buna inanır ki, müsəlman qa-
dınlar öz dinlərini bilmir, Qurani-Kərim oxumurlar, haqlarını ye-
yənlər də onların cəhalətindən yararlanırlar, yəni qadınlar haqla-
rını bilsələr, kimsənin istismar imkanı qalmaz. 

İkincisi, Ə.Ağaoğlu bir siyasətçidir, o, müsəlman qadınla-
rının ictimai, siyasi, elmi, mədəni, sosial həyatda fəal iştirakını 
istəyir, qadının cəmiyyətin inkişafının hərəkətverici güclərindən 
biri olduğuna inanır, təbii ki, yanlış din bilgisi, hüquqsuzluq, cə-
halət qadının yolunu kəsir, onun öz imkanlarını gerçəkləşdirmə-
sinə, milli oyanışda iştirakına imkan vermir, nəticədə, qadın da, 
cəmiyyət də itirir. Ə.Ağaoğlu İslam dinini tanıdır, insanları cəha-
lətdən qurtarmaq istəyir ki, milli oyanışın, dirilişin, inkişafın yo-
lu açılsın.  

Üçüncüsü, oriyentalizmi şərti olaraq üç mərhələyə ayırı-
ram: a) qaranlıq dövr, bu dönəm İslamın ilk yüzilliklərindən baş-
layaraq Avropada aydınlanma çağınadək davam edir, əsas özəl-
likləri bunlardır: oriyentalistlər Qurani-Kərimi Allahın kitabı, 
hz.Məhəmmədi Allahın elçisi qəbul etmirlər, Qurani-Kərimi 
oxumadan, Allah Rəsulunun həyatını, irsini, islami mətnləri öy-
rənmədən bu dinin dəyərlərini inkar edir, elmi əsası olmayan, qə-

rəzli fikirlər yayır, siyasi məqsədlə düşmənlik yolunu tuturlar;          
b) aydınlanma mərhələsi, bu dövrün iki önəmli özəlliyi var: bi-
rincisi, Avropada siyasi, dini, elmi, mədəni, ədəbi, ictimai fikrə 
kilsənin təsiri azalır, nəticədə, məsələlərə, o sıradan, İslam dini-
nin dəyərlərinə elmi münasibət bildirmək imkanı ortaya çıxır, 
ikincisi, ünsiyyət imkanları çoxalır, Avropa İslam dünyasını da-
ha dərindən tanımaq imkanı qazanır, islami mətnlər öyrənilir, 
ciddi elmi əsərlər yazılır, təbii ki, bu mərhələdə də İslama qərəzli 
münasibət davam edir; c) oriyentalizmin akademik mərhələsi, bu 
dövr XIX yüzillikdən başlayır, Avropa İslam dünyasını sömür-
mək siyasəti tətbiq edir, bu məqsədlə İslam mədəniyyətini, mü-
səlmanları doğru tanımaq ehtiyacı yaranır, elmi qurumlar forma-
laşdırılır, ciddi qaynaqlar əsasında obyektiv elmi əsərlər yazılır, 
bircə faktı deyim ki, oriyentalizmin akademik mərhələsində                    
60 mindən çox əsər yazılmışdır, bu iş davam edir, təbiidir ki, qə-
rəzli münasibət də öz yerini qoruyub saxlayır, avropalı Qurani-
Kərimə ilahi mətn kimi deyil, hz.Məhəmmədin həyat və fəaliy-
yəti ilə bağlı tarix kitabı kimi baxır, Qurani-Kərimə Allahın kita-
bı, hz.Məhəmmədə Allahın Elçisi demir. Əhməd Ağaoğlu bu ki-
tabı İslama, Allah Rəsuluna iftira atanlara, bu din, Rəsul qadınla-
ra haqq verməmişdir deyənlərə cavab olaraq yazmış, onlara de-
mişdir ki, siz ya İslam dinini bilmirsiniz, ya da dini gözdən sal-
maq üçün onu bilərəkdən təhrif edirsiniz, müsəlman qadınlarının 
halı ilə dini eyniləşdirir, İslamı qadınları kölələşdirməyi əmr 
edən din kimi tanıdırsınız. 

Ə.Ağaoğlunun kitabını Tiflisdə, məhz rus dilində çap etdir-
məsi də bu səbəblə bağlıdır: Tiflis Çar Rusiyasının – imperator-
luğun Güney Qafqazdakı mərkəzi idi, həm də bir türk-müsəlman 
şəhəridir, müəllif istəyir ki, müsəlman qadınlarının hüquqsuzlu-
ğundan istifadə edərək İslam dininə iftira atanlar bu kitabı oxu-
sunlar – əsər onlara cavab olaraq yazılmışdır, kitabın rus dilində 
çapı onu Avropa şərqşünaslarının oxuması imkanını artırır.  

Ə.Ağaoğlunun kitabının adını “İslamiyyətdə qadın” qoy-
masının səbəblərini belə sıralaya bilərəm: müəllif islamiyyət de-
yərkən sadəcə Qurani-Kərimi nəzərdə tutmur, İslam dininin orta-
ya çıxardığı mədəniyyəti, bu dinlə bağlı yazılmış kitabları, təfsir, 
fiqh, kəlam, hədis məktəblərinin ortaya qoyduğu anlayışları da 

əhatə edir, Qurani-Kərimin hökmləri ilə onların həyatdakı qarşı-
lığını bir arada təhlil edir, gerçək İslamla yaşanan İslamı qarşı-
laşdırır, İslam dinini təhrif edən Avropa şərqşünaslarına cavab 
verir, deyir ki, qadınların hüquqsuzluğunun səbəbi İslam dini de-
yil, insanların bu dini doğru bilməməsidir. 

 Ə.Ağaoğlunun “İslamiyyətdə qadın” adlı əsərinin girişi, üç 
bölməsi var. Müəllif XX yüzillikdə dünyada qadın haqlarına ma-
rağın artdığını ifadə edir, bunun səbəblərini açıqlayır: feminizm 
hərəkatı güclənir, inkişaf etmiş ölkələrin elm adamları, siyasətçi-
ləri mətbuatı bu məsələni ciddi müzakirə edirlər, sosial şərtlər 
ağırlaşır, nəticədə, qadın işləmək, ictimai həyatda fəal olmaq zə-
rurəti ilə üzləşir, cəmiyyətdə ədalət, azadlıq duyğusu oyanır, təh-
silli insanların sayı çoxalır, qadın haqlarını qoruyan təşkilatlar 
ortaya çıxır, kişilərin qadınlar üzərindəki hakimiyyəti zəifləyir. 
Alim qeyd edir ki, bu hal Avropa və Amerikaya aiddir, Afrika və 
Asiyada milyonlarla müsəlman qadın “ən ağır, ən acı bir köləliyə 
məhkumdur”, “təbii bir şəkildə böyümək, sərbəstcə hava almaq 
kimi heyvanlarla bitkilərin yararlandığı haqlara belə sahib deyil-
lər” [1, s.13-14].  

Ə.Ağaoğlu müsəlman qadınların halını hind qadınlarının 
vəziyyəti ilə müqayisə edir, bu qənaətə gəlir ki, hindlilərin vəziy-
yəti daha yaxşıdır, belə ki, onların haqlarını qoruyan, “cəsur, ye-
nilik sevən bəzi kimsələr, özlərini gələcəyin anaları olan kiçik 
hind qızlarının davasına həsr etmiş” [1, s.14] insanlar var. Mü-
səlman qadınların vəziyyəti ona görə daha ağırdır ki, onlar haqla-
rını bilmirlər, etiraz imkanından məhrumdurlar, onları cəhalətdən 
qurtaracaq, haqlarını qoruyacaq islahatçı insanlar da yoxdur, bir 
sıra məqalələr yazılsa da, İstanbulda, Misirdə az sayda qız mək-
təbləri açılsa da – məktəblərdə zəngin insanların övladları oxu-
yurdu – müsəlman dünyasında qadın haqlarını qoruyan hərəkat-
ların, təşkilatların varlığından danışmaq mümkün deyil. 

Ə.Ağaoğlu müsəlman qadınlarının acınacaqlı vəziyyətini 
görən, onların haqları uğrunda mübarizə aparan insanların olma-
masının, azlığının səbəblərini araşdırır, sual verir: “Niyə aramız-
dan soylu, əzmli bir ruh sahibi çıxmır?” [1, s.15]. O, suallarının 
sayını artırır: müsəlmanların fitrəti pozuldumu, İslam bir islahat-

çının ortaya çıxmasına izin vermirmi, müsəlmanlar zülmə boyun 
əydilərmi?  

Müəllif deyir ki, müsəlman qadınlarının dözülməz halının 
səbəbi İslam dini deyildir, Avropa, Rusiya şərqşünaslarının İs-
lam dinini ittiham etmələrinin heç bir elmi əsası yoxdur – onlar 
yazırlar ki, zülmün səbəbi İslamdır, çıxış yolu da bu dini ortadan 
qaldırmaqdır. Ə.Ağaoğlu  bildirir ki, İslam dininə bu yanlış, qə-
rəzli, elmi olmayan baxışın səbəbi xaçlı zehniyyətdir. Bu zehniy-
yətə sahib olanlar müsəlmanları kölələşdirmək üçün tarix boyu 
onları dəyərlərindən məhrum etməyə çalışdılar, avropalıları – öz 
xalqlarını inandırdılar ki, müsəlmanlar vəhşidirlər, biz də xilas-
karıq, onları tərbiyə etməyə gedirik. Alim bu görüşünü əsaslan-
dırmaq üçün Avropada orta çağda yazılmış əsərlərdən örnəklər 
verir, xaçlı zehniyyəti daşıyan müəlliflər – ideoloqlar yazırdılar 
ki, “Məhəmməd bir dəvə çobanıdır”, “yalançı ərəb peyğəmbəri-
dir”, “buynuzlu şeytandır”, “xalqı başdan çıxarırdı”, “cəhənnəmə 
layiq görülən Dəccaldır”, “yeri cəhənnəmdir”, “o, bir saxtakar-
dır”, “dəvə oğrusudur”, “yeni bir din icad etdi”, “qisasçıdır”... [1, 
s.16-18]. 

Ə.Ağaoğlunun təsbitinə görə, avropalıların İslama baxışı 
“elmi tənqid çağı” olan XIX yüzillikdə bir xeyli dəyişdi. Bunun 
da səbəbləri var: Qərblə Şərq arasında siyasi, iqtisadi, mədəni 
əlaqələr gücləndi, elmi səviyyə yüksəldi, nəticədə, tarixi, o sıra-
dan dini yenidən oxumaq ehtiyacı ortaya çıxdı, duyğusal yanaş-
manın yerini rasional baxış tutmağa başladı, müsəlman Şərqi öy-
rənən institutlar təsis olundu, ciddi məqalələr, kitablar yazıldı, İs-
lam Peyğəmbəri “fikirləri ilə dünyanı sarsmış bir islahatçı”, “bö-
yük müəllim” kimi tanıdıldı, hz.Məhəmmədlə hz.İsa arasında 
bağ quruldu... 

Alim “müsəlman qadınlarının hüquqsuzluğunun səbəbi İs-
lam deyildir” ölçüsünü əsaslandırmaq üçün diqqəti Qurani-Kəri-
min qadına verdiyi dəyərlə müsəlmanların din anlayışı arasında-
kı fərqə yönəldir, deyir ki, müsəlmanlar gerçək dindən uzaqlaş-
dıqca dəyər və hüquqlarını da itirmişlər. Alim İslam dininin qa-
dına verdiyi dəyəri ifadə etmək üçün öncə Ərəbistanda, İranda 
qadınının cahiliyyə dövründəki halını tanıdır: kölə idilər, qapalı 
həyat yaşayırdılar, dünyadan xəbərləri yox idi, alınıb satılırdılar, 

işləri ərinə xidmət, uşaq doğmaq idi, qız uşağının doğulması 
bədbəxtlik, Allahın qəzəbi sayılırdı, qızları diri-diri torpağa bas-
dırırdılar, fahişəlik, çoxevlilik geniş yayılmışdı, miras hüququn-
dan məhrum idilər, qızlar ərə verilərkən onların fikri soruşulmaz-
dı... 

Ə.Ağaoğlu məşhur şair, filosof Ömər Xəyyamın “... əslin-
də, İslamın heç bir qüsuru yoxdur, bütün qüsur bizim müsəlman-
lığımızdadır” [1, s.23] fikrini örnək göstərir, müsəlmanların ger-
çək İslamdan uzaqlaşdıqlarını ifadə edir, sonra da Qurani-Kəri-
min qadına verdiyi haqları sıralayır: öncə diqqəti Allahın kitabı-
nın üslubuna yönəldir, deyir ki, Qurani-Kərimin heç bir bölməsi 
qadınlardan, yetimlərdən, məzlumlardan danışan ayələr kimi tə-
sirli deyildir, bu kitabda Nisa – Qadınlar surəsi var, qadın haqla-
rını tanıdır, Allah buyurur ki, qadını da, kişini də eyni maddədən 
yaratmışam, bu ilahi ölçü qadınla bağlı cahiliyyə anlayışını alt-
üst edirdi, əslində, bu, “inqilab idi”, Qurani-Kərim qadınla kişi-
nin sosial varlıq kimi eyni haqlara sahib olduqlarını vurğulayır – 
ikisi də Allah qarşısında məsuliyyət daşıyır, Allah Adəm ilə 
Həvvanın yaradılışını tanıdır, qızların diri-diri basdırılmasına üs-
yan edir, bunu edənlərə ağır cəza var deyir, cəzanın veriləcəyi 
səhnələr çox təsirli bir dillə təsvir olunur, ruzi qorxusu ilə övlad-
larınızı öldürməyin buyurulur, ər ilə xanımı arasındakı sıxıntıla-
rın məsləhətlə həll olunmasını istəyir, qadına miras haqqı verir, 
evliliyi sevgiyə, qarşılıqlı güvənə, rizaya bağlayır, nikah toxunul-
mazdır deyir, boşanma qanunları qoyur, mehrin ölçüsünü açıqla-
yır, bildirir ki, kişi bir müddət boşadığı xanımının ehtiyaclarını 
təmin etməli, övladlarına yardım göstərməlidir, boşama Allahın 
sevmədiyi, ancaq izin verdiyi bir haqdır, Qurani-Kərim ailə mə-
sələlərində ədaləti, mərhəməti önə çıxarır, zina ittihamının sübu-
tu üçün dörd nəfər ədalətli şahid tələb edir, hökm haqqını ədalətli 
məhkəməyə verir... 

Ə.Ağaoğlu İslamda qadın haqları məsələsini araşdırarkən 
çoxevlilik məsələsinə də toxunur, qadının İslamdan öncəki halını 
tanıdır. Cahiliyyə dönəmində Ərəbistanda, eləcə də qonşu döv-
lətlərdə kişilər istədikləri sayda qadınla evlənə bilirdilər. Bu an-
layışı birdən-birə dəyişmək imkansız idi. İslam sınır qoydu, dörd 
qadınla evlənməyi əmr etmədi, bəlli şərtlərlə izin verdi – bu şərt-

lərin ən önəmlisi ədalətin təmin olunmasıdır, buyurdu ki, əsas 
olan bir qadınla evlənməkdir. Qurani-Kərim qadını köləlikdən 
qurtardı, onu şərəfli varlıq, həyat yoldaşı, ana mərtəbəsinə ucalt-
dı... 

Alim kitabında qadınların örtünmə məsələsinə də ayrıca yer 
vermişdir, bunun da səbəbi var, belə ki, İslam düşmənləri məsə-
ləni bilərəkdən yanlış izah edir, bu dinin qadını əzdiyini irəli sü-
rürdülər. O, çarşafla örtünmə biçimini nəzərdə tutaraq deyir ki, 
qadınlar İslamdan öncə də örtünürdülər, ancaq “hürriyyət aşiqlisi 
ərəblər” arasında örtünmə – çarşaf yox idi. Ə.Ağaoğlunun iddiası 
budur ki, ərəblər başqa millətlərlə təmas qurdular, fəthlər nəticə-
sində zənginləşdilər, xarakterləri pozuldu, sonra da çarşafdan is-
tifadə etdilər. Müəllif qadının örtünməsini əxlaqın qorunmasına, 
iqlim şərtlərinə, qadınla kişi arasında sağlam münasibətlərin qu-
rulmasına bağlamışdır... 

Ə.Ağaoğlu İslamın qadına verdiyi haqları tanıdarkən Allah 
Rəsulunun qadınlara münasibətinin  göstəricisi olan sözlərindən 
– hədislərindən istifadə etmiş, davranışlarını örnək göstərmişdir, 
o mərhəmətli, aləmlərə rəhmət olaraq göndərilmiş Elçi cənnəti 
anaların ayaqları altına qoymuş, buyurmuşdur ki, qızlar ərə veri-
lərkən onların rəyi soruşulacaq, rizası əsas olacaq, kimsə qızını 
sevmədiyi bir insanla evləndirə bilməz, Allah Rəsulu qadınları 
haqlarından məhrum etməyi yasaqlamış, onların işləmək, qazan-
maq, mülkiyyət, ailə qurmaq haqlarını qorumuş, onlarla məslə-
hətləşmiş, buyurmuşdur ki, sizin ən xeyirliniz xanımına gözəl 
münasibət göstərəndir... 

Ə.Ağaoğlu müsəlman qadınlarının inkişaf tarixini şərti ola-
raq dörd mərhələyə ayırmışdır: hz.Məhəmmədin dövrü, bu dö-
nəm Əməvilərin hakimiyyətə gəlişinədək davam edir, Əməvilər 
dövrü, türklərin İslam dünyasına hakim olduğu dövr, çöküş mər-
hələsi. Alim hər dövrün özəlliklərini açıqlayır, deyir ki, birinci 
dönəmdə yaşamış qadınlarda fəzilət, fədakarlıq, cəsarət duyğusu, 
səmimi iman güclüdür, onlar şeiri sevir, İslamın təbliğində işti-
rak edirdilər. O, bu qadınlara örnək olaraq hz. Xədicəni göstərir: 
“...Məhəmmədin çalışmalarının ilk səhifəsində yoluna işıq tutan 
bu parlaq sima – hz.Xədicə olmasa idi, islamlığın halı nə olardı?... 
Xədicə neçə dəfə öyüdləri, şəfqəti, cəsarətverici sözləri ilə onun 

sarsılan imanını gücləndirmiş, o zamanlar hər kəsə bir dəlilik ki-
mi görünən vəzifəsinə davam etməsi üçün ona yeni bir güc, ener-
ji aşılamışdır. Heç bir şübhə yoxdur ki, Məhəmməd xanımı tərə-
findən anlaşılmaq kimi az görülən bir bəxtiyarlığa qovuşmuş bö-
yük islahatçılardan biri idi. Bu hal onun səmimiliyinə, sevgi duy-
ğusunun gücünə, səmimiyyətin nəticəsi olan fədakarlığına bir də-
lildir...” [1, s.38]. 

Alim birinci mərhələnin örnək xanımlarının sırasında Üm-
mü Həbibənin, hz.Fatimənin də adlarını çəkmiş, onların xarakter 
və fəaliyyətlərinə geniş yer vermişdir. O, yazır ki, birinci mərhə-
lədə Allah Rəsulunun qadınlara çox dəyər verdiyini, qoruduğu-
nu, onlara İslam öyrətdiyini, qadınların ictimai həyatda, ailədə 
çox fəal olduqlarını görürük. 

Əməviləri və Abbasilər dövrünü əhatə edən ikinci mərhələ-
də müsəlman qadını əxlaqi gözəlliyi ilə birgə zəkası ilə də seçi-
lir, oxuyur, yazır, elm, şeir, nitq mədəniyyəti öyrənirdi, “heç bir 
sahədə kişilərdən geri qalmırdı” [1, s.42]. Abbasilər dönəmində 
ərəb mədəniyyəti inkişafının zirvəsinə çatır, bu inkişafda qadının 
da böyük əməyi var, o, mədrəsələrdə, evlərdə müəllimdir, cəmiy-
yəti maarifləndirir. Ə.Ağaoğlu bu mərhələnin örnək qadınlarının 
adlarını çəkmiş, davranışlarını nümunə göstərmiş, fikrini əsas-
landırmışdır. Alimin Abbasilər dövrü ilə bağlı bir təsbiti də var: 
ərəb mədəniyyətinin İranın təsiri ilə çöküş mərhələsi başlamış, 
“... İran onu fəth edənləri əsarəti altına almış, ... ərəb yaşayışının 
təməllərini sarsıdaraq itirdiyi müstəqilliyinin, qüdrətinin, şöhrəti-
nin intiqamını almışdır” [1, s.45-46]. 

Ə.Ağaoğlu türklərin hakimiyyəti dövründə müsəlman qa-
dınlarının vəziyyətini təhlil edərkən bu məsələləri önə çıxarmış-
dır: türk qadınları İslamdan öncə də azad idilər, köçəri həyat ya-
şayan türklərdə azadlıq ruhu çox güclü idi, türk qadını cəsur, fə-
dakar, vəfalı, ailəsinə bağlı idi. “...İslam türk, tatar qadınları ara-
sında ənənələrin meydana gətirdiyi durumu sadəcə qəbul etdi” 
[1, s.54]. İslamı qəbul edən türklər elmə, təhsilə çox önəm verdi-
lər, övladlarını oxutdular, “... türk qadınları Misirdə Məmlüklər 
(müəllif Misirdə qurulmuş türk dövlətlərini nəzərdə tutur − 
S.H.), Anadoluda Səlcuqlular, İranda Atabəylər (müəllif 
Azərbaycan Atabəylər dövlətini nəzərdə tutur − S.H.) arasında 

və Hindistanda (Hindistanda qurulmuş türk dövlətlərini nzərədə 
tutur − S.H.) çalışmalarına daha böyük bir uğurla davam etdi-
lər...” [1, s.55]. Alim bu dövrün örnək qadınlarının adlarını çəkə-
rək, işlərini sayaraq fikrini əsaslandırmışdır. 

Ə.Ağaoğlunun təsbiti var, deyir ki, dördüncü mərhələnin – 
çöküş dönəminin əsas tezisi budur: İslam dünyası öz dəyərlərin-
dən uzaqlaşdıqca cəhalət ortaya çıxmış, qadın hüquqsuzluğa 
məhkum olmuş, ictimai, siyasi, mədəni, elmi mühitdən kənarda 
qalmış, xidmətçiyə çevrilmiş, köləliyin qapısı açılmış, haqları 
əlindən alınmışdır.  

Alim müsəlman qadınlarının hüquqsuzluğunun səbəbi İs-
lam deyil, cəhalətdir fikrini əsaslandırmaq üçün bir metod da 
seçmiş, Misirin və müsəlman olmayan ölkələrin tarixindən ör-
nəklər vermişdir, məsələn, qadınların cəmiyyətdə böyük nüfuzla-
rı var idi, bu qadınlardan birinin təşəbbüsü ilə Darul-Hikmət 
(Elm Akademiyası) qurulmuşdu, orada fərqli elmlər öyrədilirdi. 
Hindistanda ərəb, fars ədəbiyyatını, musiqini gözəl bilən, siya-
sətlə məşğul olan, dövlət idarəçiliyində iştirak edən qadınlar var 
idi, İspaniyanı ərəblərin idarə etdiyi dövrdə qadınlar kişilərlə ey-
ni haqlara sahib idilər. 

Ə.Ağaoğlu kitabının sonunda müsəlmanların qurtuluşunu 
bu məsələlərin həllinə bağlayır: öncə anlayış dəyişməlidir, bilin-
məli, qəbul olunmalıdır ki, müsəlman qadınlarının hüquqsuzluğu 
sadəcə qadınların deyil, bütün müsəlmanların problemidir, qadın 
öz hüquqlarını əldə etməsə, ictimai, siyasi, sosial, mədəni həyat-
da fəal olmasa, cəmiyyətin inkişafının yolu açılmaz, cəhalətdən 
xilas olmağın yolu əlifba islahatıdır, bu, bir gerçəklikdir ki, yal-
nız azad, şüurlu olan ana öz vəzifələrini yerinə yetirə bilər, öv-
ladlarına sağlam xarakter və iradə aşılayar, onlara yüksək duyğu-
lar, köklü düşüncələr verər, qadın şəxsiyyət olmasa, soyumuz 
kimliyini itirər. Alim deyir ki, hüquqsuz, cahil qadın, bir də oxu-
mağa, yazmağa mane olan əlifba müsəlman dünyasını yavaş-ya-
vaş ölümə sürükləyən iki əsas düşməndir, müsəlmanların oyanı-
şa, dirilişə, inkişafa, bunları gerçəkləşdirəcək islahatçılara ehti-
yacı var, hər kəs bilməlidir ki, öz şəxsi çıxarları uğrunda çalışan 
alimlərin, şeyxlərin iddialarının, təbliğatlarının heç bir əsası yox-
dur, Qurani-Kərim yeniliyə, elmə, inkişafa qarşı deyildir. 



 83 

Nəticə. Nəticə olaraq deyə bilərik ki, Ə.Ağaoğlunun “İsla-
miyyətdə qadın” kitabı Azərbaycan elmi, ictimai, siyasi, dini fi-
kir tarixində önəmli yer tutur. Alim əsərində bu məsələləri önə 
çıxarmışdır: birincisi, müsəlman qadınlarının hüquqsuzluğunu 
təsbit etmiş, bunun səbəbinin İslam deyil, cəhalət olduğunu gös-
tərmiş, fikrini Qurani-Kərimdən, Allah Rəsulunun hədislərindən, 
İslam tarixindən örnəklər verərək əsaslandırmış, cəhalətdən qur-
tulmasaq, qadınlarımız haqlarına qovuşmaz, cəmiyyətimiz inki-
şaf etməz ölçüsünü qoymuşdur. İkincisi, müsəlman qadınlarının 
hüquqsuzluğunu önə çıxararaq İslama, Qurani-Kərimə, Allah 
Rəsuluna hücum edən Avropa, Rusiya şərqşünaslarına tutarlı ca-
vab vermişdir. Üçüncüsü, Ə.Ağaoğlu sadəcə müsəlman qadınla-
rının hüquqsuzluğunun səbəblərini təhlil etməmiş, çıxış yolu da 
göstərmişdir: cəhalətə qarşı savaş elan olunmalı, insan haqlarını 
qoruyan islahatçı şəxsiyyətlər ortaya çıxmalı, Qurani-Kərimin 
dəyərləri doğru öyrənilməli, İslam ümmətinin həyatına daşınma-
lı, əlifba islahatı gerçəkləşdirilməlidir.  

Ə.Ağaoğlunun kitabı ilə bağlı bu tənqidlərimiz də var: bi-
rincisi, müəllif fikrini əsaslandırmaq üçün Qurani-Kərimin im-
kanlarından, Allah Rəsulunun hədislərindən yetərincə istifadə et-
məmişdir. İkincisi, Qurani-Kərimdə evlilik yaşı rüşd çağı kimi 
təsbit olunsa da, alim bu önəmli ayəyə yer verməmişdir. Üçün-
cüsü, Ə.Ağaoğlunun qadınların örtünməsi ilə bağlı açıqlaması 
subyektivdir. Dördüncüsü, Abbasilər dövrü tanıdılarkən verilən 
bir çox örnəklərə ehtiyac yoxdur, təkrardır. Beşincisi, alimin 
əlifba islahatını mütləqləşdirməsi doğru deyil, belə ki, qadınların 
ictimai, siyasi, elmi, dini həyatda fəal olduqları dönəmdə də – 
Ə.Ağaoğlu onlarla bağlı çoxsaylı örnəklər vermişdir – eyni əlif-
badan istifadə olunurdu, dünyada əlifbası ərəb əlifbasından daha 
çətin olan xalqlar da var, ancaq bu, onların inkişafına mane ol-
mur. 

Ə.Ağaoğlunun “İslamiyyətdə qadın” kitabı önəmini bu gün 
də qoruyur, belə ki, birincisi, alimin elmi, siyasi, fəlsəfi, ədəbi ir-
si mədəniyyətimizin dəyəridir, bu dəyəri öyrənmək Azərbaycanı 
doğru tanımağa, klassik irslə bu gün və gələcək arasında sağlam 
bağ qurmağa, milli inkişafa yol açır. İkincisi, müsəlmanların qa-
dına baxışında bu gün də ciddi sıxıntılar var, Ə.Ağaoğlunun kita-

bı İslamın qadına verdiyi haqq və dəyərin anlaşılmasına yardım 
etmək, yanlışları düzəltmək, doğruları göstərmək imkanı olan 
əsərlərdən biridir. Üçüncüsü, Avropa, Rusiya şərqşünaslarının 
müsəlman qadınlarının vəziyyətindən çıxış edərək İslama, Qura-
ni-Kərimə, Allah Rəsuluna hücumu, qərəzli münasibətləri davam 
edir, Ə.Ağaoğlunun kitabı siyasi, dini, ideoloji hədəfli bu itti-
hamlara tutarlı cavab verən elmi qaynaqdır.  

  THE WORK “WOMAN IN ISLAM” 
 BY AHMET AGAOGLU 

 
Summary 

 
In the article the work “Woman in Islam” by Ahmet Agaoglu, a pro-

minent representative of the Azerbaijani science, social, political, religious 
and cultural thought history, is analyzed. The author has shown three reasons 
for writing this book: firstly, A.Agaoglu investigated the reasons of lawless-
ness of Muslim women and noted that the reason is not the Islamic religion, 
but the lack of study of the values of this religion, ignorance, Muslims do not 
understand their religion correctly, which leads to the exploitation of wo-
men. Secondly, the scholar has shown that the claims of Russian and 
European orientalists who blame the Muslim religion for the lack of rights of 
Muslim women and blame the Holy Quran and the Prophet are groundless. 
Thirdly, while analyzing the situation of Muslim women A.Agaoglu divided 
the history of Islam into four major stages, showed the characteristic features 
of each period, gave examples and came to the conclusion that as Muslims dis-
tanced themselves from their values, ignorance appeared, which led to slavery. 

The scholar explained the solution to the problems of Muslim women: 
there is a need for brave, scientific, reforming people who protect human 

rights, the values of the Islamic religion must be taught correctly and the alp-
habet reform must be implemented. 

In the article the critical views of the author about the work is also gi-
ven. 

Keywords: Ahmet Agaoglu, Islam, Prophet, woman, history, science, 
education, ignorance, law, alphabet, reform 

ПРОИЗВЕДЕНИЕ «ЖЕНЩИНА В ИСЛАМЕ»  

АХМЕДА АГАОГЛУ 
 

Резюме 
 

В статье анализируется книга «Женщина в исламе» Ахмеда 
Агаоглу, видного представителя истории науки, общественно-полити-
ческой, общественной, религиозной и культурной мысли Азербайджа-
на. Автор показал три причины для написания этой книги: во-первых, 
Ахмед Агаоглу исследовал причины бесправия женщин-мусульманок и 
отметил, что причина не в исламской религии, а в недостаточном 
изучении ценностей этой религии, невежестве; мусульмане неправиль-
но понимают и толкуют свою религию, что приводит к эксплуатации 
женщин. Во-вторых, ученый показал, что претензии востоковедов, об-
виняющих мусульманскую религию в бесправии женщин-мусульманок 
и обвиняющих Священный Коран и посланника Аллаха, беспочвенны. 
В-третьих, анализируя положение женщин-мусульманок, Ахмед Ага-
оглу разделил историю ислама на четыре основных этапа, перечислил 
характерные черты каждого периода, привел примеры и пришел к вы-
воду, что по мере отдаления мусульман от своих ценностей появлялось 
невежество, что привело к рабству женщин. Ученый раскрыл пути 
решения проблем женщин-мусульманок: нужны смелые, ученые, 
реформаторы, защищающие права человека, необходимо правильно 
преподавать ценности исламской религии и реализовать реформу 
алфавита. 

В статье также представлены критические взгляды автора на книгу. 
Ключевые слова: Ахмед Агаоглу, ислам, пророк, женщина, 

история, наука, образование, невежество, закон, алфавит, реформа 
 
 
 
 

 
 




